
					இப்பக்கம் மெய்ப்பு பார்க்கப்படவில்லை
1. மக்கள்குழு ஒப்பந்தம்
மங்களம் மங்கைப் பருவம் அடைந்தாள். தாய் தந்தைக்கு அவள் ஒரே பெண். அவள்மேல் அவர்களுக்கு உயிர். அவளை வெளியே அனுப்புவது இல்லை. ஆண் பிள்ளைகளோடு பழக விடுவது இல்லை. இவ்வளவு கண்ணுங் கருத்துமாகக் காவல் காத்து வந்தார்கள். காவல் காத்து என்ன செய்வது? என்றைக்கு இருந்தாலும் மங்களம் அயலான் மனைவி தானே! அடுத்த ஊரிலிருந்து பெண் கேட்டார்கள். தாய் சரி என்றாள். தகப்பனுக்கு விருப்பம் இல்லை. குரங்கின் கையிலா பூமாலையைக் கொடுப்பேன் என்று கடிந்து பேசினார். பெண்ணுக்கு வந்தவர் மூக்கு உடைபட்டுச் சொல்லாமல் நழுவினார். நல்லவருக்கு அடையாளம் சொல்லாமல் போவது தானே!
இன்னொரு நாள் வேறு ஊரிலிருந்து பெண்கேட்க வந்தார்கள். தந்தை சரி என்றார். தாய்க்கு விருப்பம் இல்லை. கிளியை வளர்த்துப் பூனை கையிலா கொடுப்பேன் என்று அலறினாள். வந்தவருக்கு எப்படி இருக்கும்? முகத்தில் கரி பூசியது மாதிரி ஆயிற்று. -
வந்த கிராக்கியை எல்லாம் இப்படியே கத்தரித்து விட்டார்கள். காலமோ கடந்து விட்டது. கடைசியில் தாய் தந்தைக்கே கவலை உண்டாயிற்று. அவர்களே மாப்பிள்ளை தேடினார்கள். ஒருவனுக்குக் கட்டிக் கொடுத் தார்கள். நிறைய சீர்வரிசை செய்தார்கள். பெண்ணைப் பிரிய மனம் இல்லாமல் வழிசுட்டி அனுப்பினார்கள். ஒரே அழுகை. சும்மா தானா? பெண்ணைக் கொடுத்தோமோ கண்ணைக் கொடுத்தோமோ என்பார்களே!

		 இப்பக்கம் கடைசியாக 9 ஆகத்து 2018, 16:48 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

